
    OLAM GULISTON


    


    Qalbin quyoshidan olam guliston,—

    Do‘stlarning ko‘nglidir asil bir bo‘ston.


    


    Yillar o‘tib ketar bodi sabodek,

    Ammo dilda qolar hahiqiy inson.


    


    Boqiy bo‘lsin do‘stlarning umri hamisha,

    Jo‘shqinlikni insondan o‘rgansin ummon.


    


    


    CHORTOQ SUVI


    


    Mingta dardingga davo Chortoq suvi,

    Bo‘lg‘usi malham, shifo Chortoq suvi,


    


    Jo‘sh urib chiqdi zaminning ko‘ksidan,

    Dilga baxsh aylar safo Chortoq suvi.


    


    Do‘stu yoronlar ichib topdi davo,

    Ta’rifi bo‘lmas ado Chortoq suvi.


    


    Bundadir mehri muhabbat dorisi

    Bundadir toza havo, Chortoq suvi.


    


    Bir tomonda bog‘u rog‘ gulshanlari,

    Bir tomonda xushnavo, Chortoq suvi.


    


    Qancha bemor bo‘ldi forig‘ dardidan

    Tanga darmon, muddao Chortoq suvi.


    


    Ko‘p shifobaxsh joyni ko‘rding, G’afforo,

    Lekin topilmas xush ma’vo Chortoq suvi.


    


    


    ARZIR


    


    Do‘st ko‘nglini ovlay deb, kezsang jahon arziydi,

    Qadru qimmat, izzatga sodiq inson arziydi.


    


    Do‘stdan aziz kimim bor, bo‘lsa agar vafodor,

    Etsa ko‘nglim chin bahor, bersamki jon arziydi.


    


    Bag‘rim sizga ocharman, boshdan gullar socharman,

    Bevafodan qocharman, bunga yomon arziydi.


    


    Qo‘lga oldim sozimni, tingla deb ovozimni,

    Senga aytib rozimni yozsam doston arziydi.


    


    Ham senladim, sizladim, doim sizni izladim,

    Dilda borin so‘zladim, desam yoron arziydi.


    


    Doim sizni o‘ylayman, yuragimdan so‘ylayman,

    Davronimni kuylayman, bunga davron arziydi.


    


    Har yonda do‘sti yori, Namangandir diyori,

    Bo‘lsang kamtar, G’afforiy, shunday ehson arziydi.


    


    


    MEHMONNI KUT


    


    «Do‘st bilan obod uying


    gar bo‘lsa ul vayrona ham...»


    Erkin Vohidov


    


    Har sahar, har kechqurun


    xonangda bir insonni kut,


    Chin aziz o‘rtoqlaring,


    lafzi halol mehmonni kut.


    


    Sen bahor faslida eksang


    bir hovuch bug‘doy agar


    Avji yoz faslida mo‘l ham


    kattakon xirmonni kut.


    


    Chin saxovat pesha bo‘lsang


    qo‘rqmagil kuz chog‘ida


    Hech tuganmas rizqu ro‘zing


    qancha-qancha donni kut.


    


    Mehmon bo‘lsa aziz


    joningni sen etgin nisor,


    Qo‘l qovushtir ta’zim aylab,


    har nafas farmonni kut.


    


    G’afforo, sen doimo


    tebrat qalam g‘ayrat bilan,


    Har kuni mashq aylagil


    ilhom kelar har onni kut.


    


    


    ODOB BILAN


    


    Har kishi topgay kamol odob bilan,

    Ochilur husni jamol odob bilan.


    


    El nazar etsin desang mehnatsevar,

    Bo‘l yana shirin maqol odob bilan.


    


    Keksayu yoshlarga ko‘rsat iltifot,

    Hech kishi topmas zavol odob bilan.


    


    Ko‘pchilik ichra tanildi har qachon

    Bu jahonda er-ayol odob bilai.


    


    El qidirg‘ay har hachon izzat qilib,

    Tanti, jo‘mard, bo‘l halol, odob bilan.


    


    G’afforo odobning ilmini o‘qi,

    Bilmasang bergil savol odob bilan.


    


    


    USTOZ O’ZINGIZ


    


    Hayot sabog‘idan ustoz o‘zingiz,

    Hamisha murshidu mumtoz o‘zingiz.



    Qo‘limga halamu daftar ushlatib,

    Dedingizki «Dadil bo‘l, yoz», o‘zingiz.



    Menga sira sinmas qanot berdingiz,

    Meni ettirdingiz parvoz o‘zingiz.



    Yuragimda rahmatlarimdir qat-qat,

    Chertishni o‘rgatdingiz soz o‘zingiz.


    

    G’afforiyning orzu-iltimosi shu!

    Yuz ming yillar bo‘ling ustoz o‘zingiz.


    


    


    KELDIM QUCHOG’INGGA


    


    Sevikli qadrdon joy, boz keldim quchog‘ingga,

    Gullar bilan muattar yashnab turgan bog‘ingga.


    


    Rayhonlar o‘sar to‘p-to‘p, olamda chamanlar ko‘p,

    Sog‘indim seni men xo‘p, tashnaman bulog‘ingga.


    


    Sensan sharafu shonim, yaratguchi makonim,

    Parvona bo‘lay, jonim, hech o‘chmas charog‘ingga.


    


    Har o‘g‘lon Namangan der, farzandi yigit-qiz sher,

    Vodiyda ajoyib yer gardin sur qarog‘ingga.


    


    Sen berding menga ta’lim, ey donishmand muallim,

    Sensan baxtim, toleim, sodiqman sabog‘ingga.


    


    Ariq to‘la zilol suv, qalbimda buyuk orzu,

    Buloqlaringdir ko‘zgu, maftunman tong chog‘ingga.


    


    G’afforiyni yayratding, bulbul yanglig‘ sayratding,

    Rahmat, ona ey shahrim, boz keldim quchog‘ingga.


    


    


    MUVASHSHAH


    


    Hamdaming bo‘lsin sening har doimo baxtu quyosh,

    Egmagil sen, egmagil nomardlara asloki bosh.



    Ahli donish birla ulfat bo‘lgilu topgil kamol,

    Jonni qurbon do‘stga ayla bo‘lmagil hech bag‘ri tosh.


    

    Mehribon bo‘lgil hama yoru birodarlar uchun,

    Mehribonlik bu jahonda do‘stlara oliy maosh.


    

    Iltifot birla yasha, hech ko‘rmagil olamda dard.

    Ul aziz farzandlaringga bo‘l o‘zing chin ko‘zu qosh.



    Davralarda o‘ltiraylik jonajon do‘stlar bilan,

    Boshda ohlar ortsin, ammo ko‘ngil qolsin mangu yosh.



    Xush takallum bo‘lsa inson chin bahori gullagay,

    Bog‘u rog‘ing so‘lmasin misli buloqday qayna, tosh.


    

    Oliy himmat har kishining bil aziz umri uzun,

    Har ulug‘ insonning ko‘nglin olgali kech qolma, shosh.



    Nazmimni har kim o‘qib chiqsa aziz noming topar,

    G’afforo qalbing ochib, do‘stingga mehring ayla fosh.


    


    


    MEHRIBONLARIM


    


    (Hurmatli otam bilan muhtaram onamga bag‘ishlayman).


    


    Otam birlan, onam menga,


    aziz ustodi avvaldir,


    Shular birla menim baxtim


    bu olamda mukammaldir.


    


    Ular rozi ekan yolg‘iz


    bu dunyoda quvonchim shul,


    Alar birla hayotimda


    jami mushkullarim haldir.


    


    Bu dunyoni tanitgan kim


    otam birla onamdirlar,


    Hayotdan dars berar menga


    ulug‘ ustodi akmaldir.


    


    Menga odobu axloq ham


    alardin bir ulug‘ meros,


    Ne o‘rgandim ulardin men


    aziz umrimga sayqaldir.


    


    Tashakkur aylay alarning


    huzurida etib ta’zim,


    Yorug‘ yo‘l ko‘rsatur murshid


    bari G’affora mash’aldir.


    


    


    OQDI KANAL O’ZGACHA


    


    Dashtu adir tarafga yurdn kanal o‘zgacha,

    Daryoning sohilidan esdi shamol o‘zgacha.


    


    Cho‘llab yotgan yerlarda endi yashnab atirgul,

    Ro‘yobga chiqdi barcha orzu xayol o‘zgacha.


    


    Adirlarning bag‘rida paxtazoru polizlar,

    Sabza yashnab har yonda husni jamol o‘zgacha.


    


    Cho‘ng Namangan kanalin hurishdi mard yigit-hiz,

    Mehnat qilib tanildi, topdi kamol o‘zgacha.


    


    Necha minglab gektar yer qo‘yni bo‘lib xazina,

    Yashnab ketar sahrolar, baxtu iqbol o‘zgacha.


    


    G’afforiyga ilhomchi bo‘ldi bunda har tomchi,

    Obi hayot daryosi chin istiqbol o‘zgacha.


    


    


    MARDLAR MADHI


    


    Biz yana qildik hujum jur’at-la Jizzax dashtiga,

    Yeru osmon bas kelolmas mard odamlar shashtiga.


    


    Mirzacho‘lda tez yaratdik bog‘u bo‘ston ko‘plashib,

    Yaxshi ish tutmoqdamiz sahroyi xilqat qasdiga.


    


    Har kishiga oshino mehnat bila shodlik, sevinch,

    Ne yetur olamda yerni gullatishning gashtiga.


    


    


    QUVONDIM


    


    Men yorimnn ko‘rganda dilu jondan quvondim,

    Qiyo boqsa kulimsib, hayajondan quvondim.


    


    Tabassum-la go‘zal yor xush takallum ayladi,

    Doim labida kulgi, sho‘x xandondan quvondim.


    


    Tashnadurman mehrining bog‘-chaman gullariga,

    Bulbul yanglig‘ men o‘sha gulistondan quvondim.


    


    G’afforiydir shaydoying, ishq o‘tida fidoying,

    Qalbimdasan sen doim, shul davrondan quvondim.


    


    


    ILTIFOT KUTAMAN


    


    Sendan na mashina, na ot kutaman,

    Sendan «Shahnoz», «Gulyor», «Bayot» kutaman.


    


    Har tongda quyoshga peshvoz chiqish baxt:

    Subhi sodiqda turib hayot kutaman.


    


    Umidu xayol bilan yashadim men,

    Yangi parvozimga qanot kutaman.


    


    Hayot bag‘ishlagansan, o‘zing menga,

    Noumid shayton, yaxshi ot kutaman.


    


    Umr o‘zi ko‘p qisqadir, Shirinim,

    Tilingdan har dam qand-novvot kutaman.


    


    G’afforiyni baxtiyor etaman desang,

    Iltifot qil, iltifot kutaman.


    


    


    MEN MEHR QO’YGAN GO’ZAL


    


    Men mehr qo‘ygan go‘zal barno elin barnosidan,

    Turfa bu gulshanni chin ra’nolarin ra’nosidan.


    


    Ko‘yida men kuymadim shomu sahar Majnun kabi,

    Ko‘nglimi olgan pari yangi zamon Laylosidan.


    


    Sevgisi etdi meni Tohir misol chin dovyurak,

    Xayriyatki, oqmadim hech ayriliq daryosidan.


    


    Mahvashim sohibjamol ham boadab, ham barkamol,

    Aqliga qoyil hamma dono zamon donosidan.


    


    Bir tomonga germulib qolsam sira ayb aylamang,

    Ko‘z uzolmayman mudom ohu ko‘zi shahlosidan.


    


    To‘lgan oyga hamma boqqay, ko‘p erur oshiqlari,

    Men esa yolg‘iz aning shaydolarin shaydosidan.


    


    Katta harf birla yozay ismin yurak devoniga,

    Ma’shuqa olsin tanib G’afforiyning imzosidan.


    


    


    TERMULIB


    


    Har kuni ishtiyoqingdaman yor termulib,

    Bo‘ldim, axir, yo‘lingda intizor termulib.


    


    Qani menga o‘sha saxovatu karamlar,

    Ko‘yingda o‘tiribman, dildor termulib,


    


    Aytchi sendan ne ketar iltifot qilsang,

    Muyassar bo‘lsa bir marta diydor termulib.


    


    Termula-termula hech bir qolmadi majol,

    Qani bir yo‘la bo‘lsam baxtiyor termulib.


    


    Ko‘zim ravshani dedim har kima maqtanib,

    Netay, ko‘zimda yoshim shashqator termulib.


    


    G’afforiyning umidini puchga chiqarma,

    Tez kel, jonimni aylayin nisor termulib.


    


    


    HURMATLI BO’L


    


    Sevganingni oldida himmatli bo‘l,

    So‘zlama behuda, chin hurmatli bo‘l.


    


    Aldama umring bo‘yi insonni hech,

    Kamtarin, shirin suxan, lazzatli bo‘l.


    


    Bog‘lagin dil bandini xalqing bilan,

    Orli bo‘l, nomusli bo‘l, izzatli bo‘l.


    


    Qilsa ham g‘am lashkari senga hujum,

    Tog‘ kabi bardoshli bo‘l, qudratli bo‘l.


    


    Oshiq ersang, mehri gavharni qidir,

    Dur topishda konchidek g‘ayratli bo‘l.


    


    Senki, ey G’afforiy, dil shaydosidan,

    Sidqidil ham pok ko‘ngil, ibratli bo‘l.


    


    


    BULBUL


    


    Hofiz bo‘lsam nomingni kuylardim nuqul,

    Qo‘shig‘ingni sog‘inar doim bu ko‘ngil.


    


    Ayriliqdan so‘zlama shodmon ayyomda,

    Quvnab-quvnab sayragil, baxtiyor bulbul.


    


    Ishq o‘tidan kuylagil, mayli, men tinglay,

    Tinglasin ul beparvo sochlari sunbul.


    


    Ayla xushnud dillarni G’afforiydek sen,

    Sayra, sayra, baxt qushi, g‘azalxon bulbul.


    


    


    AYLASANG


    


    Roziman jismimni, dilbar, pora-pora aylasang,

    Pora aylab avvalo, so‘ngra chora aylasang.


    


    Sevgiga sodiqligu pokiza ishq mangu qolur,

    Rahmat aytmas hech kishi baxtimni hora aylasang.


    


    Lutfi ehson ham kerakdir oshiqi bechoraga,

    Jon fido etgum agar bir kun ishora aylasang...


    


    Qayg‘u hasratdan yiroq ketgum bugun, sen istasang,

    Mayli, bir dam suhbat aylab, so‘ng ovora aylasang.


    


    Ohu voh qilmoq ishim bo‘ldi mening tun-kechalar,

    Sen o‘zing hoziq tabib dardimga chora aylasang.


    


    Yo‘q demay qondir meni vasling mayiga, tashnaman,

    Ne qilibdi mehru shafqat bu G’affora aylasang.


    


    


    * * *


    


    Olmaydi xabar barno, men xasta gadosidan,

    Qon bo‘ldi yurak har on ko‘p nozu adosidan.


    


    Sarg‘aydi yuzim oxir hijroni firoqida,

    Tor o‘ldi jahon menga g‘am birla jafosidan.


    


    Orazin ko‘rib gullar lol bo‘ldi xijolatda,

    Bahr olsa netar ko‘nglim gulshanning havosidan.


    


    Jon bo‘lsin fido har dam mehringning bulog‘iga,

    Olamda bo‘lay baxtli sen yorim vafosidan.


    


    G’afforiy, qalamkashsai, uzlatda g‘azal bitma,

    Shodumon o‘lsin diling ishq, hayot safosidan.


    


    


    SO’ZINGIZDAN


    


    Agar har kimsa gaplashsa, o‘qir ma’no so‘zingizdan

    Dilga bir umid to‘lgay boqib ziyrak ko‘zingizdan.


    


    Saharlar uyg‘onib doim, mudom mehnat-la bo‘ldingiz,

    Tig‘iz kunlar qolishmasdi ko‘pincha kunduzingizdan.


    


    Aziyat chekmasa, hech kim yetolmaydi zafarlarga,

    Bu hurmat-ehtirom bari omadlar o‘zingizdan.


    


    Dili pok har kishi bir kun yetar maqsadga albatta,

    Bu g‘oliblik quvonchi ketmasin hargiz yuzingizdan.


    


    Iltifot chog‘ida do‘stlar bahramand bo‘lgay mudom,

    Halol terlar to‘kib topgan halol nonu tuzingizdan.


    


    Labolab to‘ldirur soqiy quvonchlar jomiga mayin,

    Munavvar bo‘lg‘usi do‘stning bu ko‘ngli yulduzingizdan.


    


    Latofat birla aytganda, bo‘ling sog‘u salomat siz,

    Sira kam qilmasin sizni ulug‘ rizqo‘ ro‘zingizdan.


    


    Olqish olgay el nazar qilgan kishilar doimo,

    G’afforiy yozdi bu she’rni ruxsat olmay o‘zingizdan.


    


    


    TENG


    


    Yorug‘likda har kishi bo‘lsa, qani osmonga teng,

    Ta’rifin etgay edim ul Rustami dostonga teng.


    


    Hamdamim bo‘ldi menim olijanob bir zo‘r yigit,

    Dovyurak ham mehribon, qalbi asil ummonga teng.


    


    Ulfatu sodiq yana har davraga fayz yetkazar,

    Xulqi xush, odobda u har bir yetuk insonga teng.


    


    Lafziga qilgay vafo ham yo‘l-yo‘riq bergay mudom,

    Hamma yerda hurmati zo‘r eng aziz mehmonga teng.


    


    Aslida mardlik uning vijdonida, qonida bor,

    G’afforiyning do‘stlari hushyor, sodiq posbonga teng.


    


    


    HUSNIGA IXLOS QO’YIB


    


    Noz uyqudan turadi husniga ixlos qo‘yib,

    Ko‘cha-ko‘yda yuradi husniga ixlos qo‘yib.


    


    Erta sahardan boshlab ravona sartaroshga,

    Sochin ho‘ppak uradi, husniga ixlos qo‘yib.


    


    Qosh ustiga qalamdan yana bir qosh qo‘yadi.

    Ko‘zga bo‘yoq suradi, husniga ixlos qo‘yib.


    


    Fisqu fasodni ko‘zlar, boshlaydi uyda janjal,

    Erga ham do‘q uradi, husniga ixlos qo‘yib.


    


    Ma’raka ham yig‘inda taltayadi maqtanib,

    Har so‘zda lab buradi, husniga ixlos qo‘yib.


    


    Bu nusxalar hayotda goho uchrab turadi,

    Oxir bir kun so‘ladi, husniga ixlos qo‘yib.


    


    Kel, ey G’afforiy, endi tanqid qilma tannozni,

    So‘ng pushaymon bo‘ladi, husniga ixlos quyib.


    


    


    ICHKILIK


    


    Ichkilik zo‘r og‘uki, oxirda aylaydi xarob,

    Barcha orzuyi-umiding aylabon birdan sarob.


    


    Eng buyuk ne’mat—salomatlikni yo‘q etgay tamom,

    Og‘ritib sog‘lom jigarni bemahal qilgay kabob.


    


    Do‘stlaringga hech ravo ko‘rma bu yanglig‘ og‘uni,

    Keltirur boshingga qayg‘u qancha-qancha iztirob.


    


    Sen hayotning sharbatidan bahramand bo‘lgil mudom,

    Chanqagan insonga suv bermoq erur oliy savob.


    


    To‘g‘ri, bir las vaqti chog‘lik, soxta shodlik keltirur,

    Aslida bu og‘uning po‘stlog‘idir, oddiy niqob.


    


    Choyni ta’midin shirin hech bir sharobni ko‘rmadim,

    G’afforo, do‘stlar bari shunday deya qilgay javob.


    


    


    OSHIQ-MA’SHUQLAR


    


    Erkin-erkin sabo esar tog‘ tarafdan,

    Quvnoq-quvnoq qo‘shiq kelar bog‘ tarafdan.

    Men beso‘roq bog‘ingizga kirib qoldim,

    Chin yurakdan kuyingizga quloq soldim.


    


    Bog‘ingizning o‘rtasida chinoringiz,

    Boqsam rosa ochilibdi chiroyingiz,

    Bir juft chinor taglaridir salqin soya,

    Ariq oqar aytib qo‘shiq, she’r, hikoya.


    


    Erka o‘sib, barglaridir tilla qanot,

    Nasli toza haqiqiy bir ajoyib zot.

    Mazmuniga solsam quloq oshiq-ma’shuq,

    Bir juft chinor bir-biriga aytar qo‘shiq.


    


    Ahdu vafo mazmunidir bu g‘azalning

    O’z loyig‘i shaydosidir bu go‘zalning.

    Oshiq chinor, ma’shuq chinor turar qator,

    Bir-biriga suyangandek chin baxtiyor.


    


    G’afforiyga qo‘shiq bo‘ldi bu qo‘shchinor,

    Ahdu vafo to‘g‘risida yozdim ash’or.

    Hovlingizning o‘rtasida bir juft chinor,

    Biri oshiq, biri ma’shuq—haqiqiy yor.


    


    


    DERMAN


    


    Vatanni gullatib har kun

    Mudom ijod etay derman,

    Ko‘zim yanglig‘ etib e’zoz,

    Bog‘im obod etay derman.


    


    Meni posbon o‘g‘il qilding,

    Ishonching jon-la oqlayman,

    Bu burchimni o‘tash birla

    Elimni shod etay derman.


    


    Kurashlarda chiniqdim men,

    Yomonlarga omon bermay,

    Elimni chin sevish birlan,

    O’zim Farhod etay derman.


    


    Bugun bayram, ulug‘ xalqim,

    Hamma posbonlaring birla,

    Bu baxtimdan qo‘shiq aytib,

    Doston bunyod etay derman.


    


    


    CHUSTIY G’AZALIGA MUXAMMAS


    


    Bo‘lmasa kim ishda bosh-qosh, ne kerak,

    Qalbakidan senga sirdosh ne kerak,

    O’z siringni aylamoq fosh ne kerak,

    Yaxshi ulfat ichra bebosh ne kerak,

    Osh aro tish sindirar tosh ne kerak.


    


    Mardning qilgan ishin ta’sirligi

    Qolmagay miniat ishin ham sirligi.

    Himmatu shul—xalq bilan chin birligi,

    Tosh kerakli bo‘lsa, yo‘q og‘irligi,

    Toshcha qadri bo‘lmasa bosh ne kerak,


    


    Goh qarindoshdan yaqin hamsoyadir,

    Bo‘lsa aybing, ba’zilar tez yoyadir,

    Yaxshi do‘stlar bag‘ri keng bir qoyadir,

    Birga yurgay, garchi soya, soyadir,

    Yo‘lda ajrab qolsa yo‘ldosh ne kerak.


    


    El aro odam shuvit bo‘lmas yuzi,

    To‘g‘ri yursa barq urar chin yulduzi,

    Hech uyalmas tushsa gar ko‘zga ko‘zi,

    Betutun bo‘lgay tutunganlar so‘zi,

    Sertutun achchiq qarindosh ne kerak.


    


    Qilmagin chin oshnodan hech gumon,

    U sening boshingdagi bir soyabon,

    Yaxshilardir yaxshilikka bog‘bon.

    O’ylamay qilgay yomonlikni yomon,

    Yaxshilik qilmoqqa kengash ne kerak.


    


    Shu’la bergay ko‘kda yulduz, kecha deb,

    Yashnasin dostonda gul zebocha deb,

    Sur qalam, G’afforiy, sen debocha deb,

    So‘rma Chustiydan yoshini necha deb,

    She’r agar ma’qul esa, yosh ne kerak.


    


    


    ORZU


    


    Qayoqqa boqmayin, aziz odamlar,

    Omonlik tilashar, ahvol so‘rashar.

    Shundayin zavq-shavqqa to‘la ayyomlar,

    Ko‘ksim tog‘, shodligim ko‘klardan oshar,

    Iqboldan quvonib aytaman takror:

    Dilimda otashin orzu-havas bor.


    


    Qanot baxsh aylasam har ezgulikka,

    Ona-Yerimizni gulga burkasam.

    Parvoz etib cheksiz fazoga tikka

    Qora go‘shalarga nurlar keltirsam...

    Iqboldan quvonib aytaman takror:

    Dilimda otashin orzu-havas bor.


    


    Fitna-ig‘volarning tomirin qirqsam,

    Hayot bag‘ishlasam har bir niholga.

    Yaxshilik sharobin ichib miriqsam,

    Madad bersam ezgu orzu-xayolga,

    Iqboldan quvonib aytaman takror:

    Dilimda otashin orzu-havas bor.


    


    Ahli shuaroning taronasiga

    Qo‘shilib, G’afforiy, bo‘la olsam jo‘r,


    Odamlar, mehrining koshonasiga

    Kirsamu qoldirsam bir umrga ko‘r.

    Iqboldan quvonib aytamai takror:

    Dilimda otashin orzu-havas bor.


    


    


    TO’RTLIKLAR


    


    Bir hovuch ona-Yer tuprog‘i zardir,

    Misqoli jahonga tengu afzaldir,

    Vatandan kechganlar—tirik o‘lganlar,

    Vatan xoki oltin, toshi gavhardir.


    


    Odamning kimligi bilinar ishda,

    Og‘ir fursatlarda, qayg‘u, tashvishda.

    Do‘stlariiig shafqati hamisha darkor,

    Axir quyosh kerak yozda ham qishda.


    


    Do‘stdan ayamadim tuzu nonimni,

    Do‘stdan ayamadim shirii jonimni.

    Vafoyu sadoqat tarozusida

    O’lchayman hamisha men vijdonimni.


    


    Xazon bo‘lmasin shu umrimiz bog‘i,

    Bemahal o‘chmasin yongan charog‘i.

    Umrimiz kitobi sermazmun bo‘lsin,

    Bo‘sh, xira qolmasin biror varog‘i.


    


    


    BAYRAM TARONASI


    


    Bayram shukuhidan jo‘shadi dilim,

    Ko‘nglimdan uchmoqda ajib tarona.

    Qo‘shig‘im tinglagin, do‘stim, sevgilim,

    Baxtingdan kuyla, der bu chog‘ zamona.


    


    Bu shunday zamonki, farzandi odam

    Oyning tuprog‘ini tutar kaftida.

    Zamin o‘g‘loniga qoyildir olam,

    Shimolni isitar yurak taftida.


    


    Yuragin qo‘ri-la undirib paxta,

    Do‘stlarga etadi oltin armug‘on.

    Iqbol kulgan kabi har bir chanoqda,

    Har misqol paxtada jahon namoyon.


    


    Sensan bu ulug‘vor jahon sarvari,

    Sensan olamdagi eng latif gulshan.—

    Kamoling, jamolnng meniki bari,

    Baxtimiing quyoshi, ey ulug‘ vatan.


    


    


    BEDOR O’TAYIN


    


    Sokin kechalarda mijja qoqmasdan,

    Mayliga, o‘tayin umrbod bedor.

    O’zing o‘g‘lim, desang, bas, ona-Vatan,

    Senga sadoqatdan ortiqroq ne bor!


    


    O’zing ardoqlading, o‘zing yo‘llading,

    Posbon o‘g‘illaring shonli safiga.

    Og‘ir fursatlarda o‘zing qo‘llading,

    O’zing ilhomchi soldat sharafiga.


    


    Bugun ham, onajon, birpas quloq sol,

    Posbon qo‘shig‘ini berayin kuylab.

    Posbonman, qo‘limda jangovar qurol,

    Postimda turibman men seni o‘ylab.


    


    O’zing o‘rgatgandek, oqu qorani

    Ajrata olaman odil va hushyor,

    Tinchiga kafilman yorug‘ dunyoning,

    Sening mehring bilan o‘tgumdir bedor.


    


    


    TINGLA, DO’STIM, YURAK XITOBIN


    


    Yangi yiling muborak, o‘rtoq,

    Qutlug‘ bo‘lsin bu ulug‘ ayyom.

    G’oyibona men ochib quchoq,

    Seni yodlab ko‘taraman jom.


    


    Bu dunyoda borliging uchun,

    Sening baxtiyorliging uchun,

    Mehribon do‘st-yorliging uchun

    Sipqaraman hayot sharobin.


    


    Qanday shirin sharobi visol,

    Ko‘nglim ichra o‘zing mangu qol,

    Muhabbating mengadir iqbol,

    Varaqlayman sevgi kitobin.


    


    Nazar tashla porloq yo‘lingga,

    Qadahni ol sen ham qo‘lingga,

    Yaqin olib doim ko‘nglingga,

    Yoq yo‘limda qalbing oftobin.


    


    Yangi yiling muborak, o‘rtoq,

    Qutlug‘ bo‘lsin bu ulug‘ ayyom.

    G’oyibona men ochib quchoq,

    Seni yodlab ko‘taraman jom.


    

  

